
Ang daw tuko nga pagkapyot ni Rodrigo Duterte sa poder timailhan sa walay kasulbarang krisis sa nagharing sistemang semikolonyal ug semipyudal. Gihimugso niini ang pinakadautang porma sa pagharing reaksyunaryo nga nagbutyag sa dunot niining lintunganay. Labaw nga mitataw ang kahusto sa pagpaasdang sa rebolusyonaryong pakigbisog aron tapuson ang paghari sa mga reaksyunaryong hut-ong ug ipahamtang ang demokratikong paghari sa katawhan.

Pipila ka bulan ayha ang nasudnon ug lokal nga eleksyong 2022, nagkapuliki na ang nagharing pasistang pundok ni Duterte sa paghawan sa dalan aron palanaton ang iyang tiranikong paghari. Sa pulong sa liderato sa PDP-Laban nga giduso mismo ni Duterte, gipalig-on niini ang mangil-ad nga resolusyong nagasuporta sa pagkandidato niyang bise-presidente ug pagpili sa iyang mahimong kandidato sa pagkapresidente.

Tin-aw kaayo nga ang maong lakang usa ka pamaagi aron liyukan ang pagbawal sa konstitusyong 1987 batok sa subling pagdagan sa nakalingkod nga presidente, bisan og klarong paglapas sa ginaingon niining diwa nga kontra sa malungtarong pagpabilin sa poder sa mga dinastiya ug diktador.

Ang maong maniobra ang mitumaw karon isip nag-unang taktika ni Duterte aron hatagan og “ligal” nga takuban ang pagpabilin sa poder lapas sa takdang termino sa 2022. Kung mahitabo kini, sigurado nga si Duterte pa gihapon ang de facto o tinuod nga mahimong presidente, kundili man, moluwat ang kinsamang iyang ituboy sa pagka-presidente sa paglabay sa panahon aron subli siyang molingkod sa Malacañang.

Ang pagpili ni Duterte sa ruta sa eleksyon nga relatibong mas kuti kaysa mas mubo nga direktang pagpahamtang sa pasistang diktadurya aron magpabilin sa poder timailhan nga dili niya hingpit nga konsolidado ang nagharing sistema sa iyang pabor. Atubangan sa nagkalalum nga siak sulod sa Armed Forces of the Philippines ug Philippine National Police, dili kaya ni Duterte nga magdeklara sa balaod militar nga walay kabalaka nga dili kini mosumbalik kaniya. Gikahadlukan niya ang pag-alsa sa pipila ka mga upisyal nga maki-US nga kontra sa paghatag dalan niya sa nagkadakung impluwensya sa China ug sa iyang paboritismo sa pagbahinbahin sa pipila ka upisyal sa korapsyon ug kriminal nga aktibidad.

Ang planong pagdagan ni Duterte isip bise presidente gikalipay kaayo sa iyang mga alipures nga napaburan sa taas nga pusisyon sa burukrasya, mga kontrata sa gubyerno, korapsyon sa pondo sa katawhan ug kapuslanan sa pagkontrol sa ismagling sa droga ug uban pang kriminal nga aktibidad. Ginayawyaw nila ang sangko-sa-langit nga pagdayeg sa diktador sa tinguhang makabulsa sila og mas daku pang balato sa mosunod nga unum ka tuig.

Apan dili malilong ang plano ni Duterte nga padayong huptan ang poder lapas sa 2022 nga moresulta usab sa pagkasiak-siak sa han-ay sa iyang mga alipures ug sa iyang alyansa sa mga Marcos, Arroyo ug uban pang reaksyunaryong pundok, nga naglaraw nga mogunit og mas dakung pusisyon kundili man molingkod sa kinatas-ang gahum. Daku ang pagduhaduha sa mga ambisyoso usab nga pulitikong maki-Duterte sa iyang pagdagan isip bise presidente. Dili madugay nga mobulag sila sa han-ay ni Duterte.

Lalum usab ang kabalaka sa mga alyado ni Duterte sa plano niyang magbise presidente. Nakita nila nga ang hungihong nga planong kuhaong presidente kinsaman sa iyang anak nga si Sara o alalay nga si Bong Go labaw nga magkonsentra sa gahum sa mga Duterte. Sa usa ka bahin, wala usab nakasiguro si Duterte nga pag-abot sa panahon nga moyukbo kaniya ang iyang kuhaong kaalyado sa pagka-presidente. Sa pikas bahin, nabalaka ang kinsamang alyadong modagan pagka-presidente nga hulgaon ni Duterte ang iyang pwesto o kinabuhi aron subli siyang makalingkod sa gahum. Karon pa lang, milihok na ang pipila ka yaweng alyado ni Duterte nga pugngan ang plano niyang magpabilin sa Malacañang. Kung iduso ni Duterte ang iyang pakana, iya usab nga ibutang sa alaot ang kahimtang sa iyang pulitikanhong partido.

Gisugat sa malukpanong pagbatikos ug pagsupak ang anunsyo sa pakana ni Duterte nga magpabilin sa poder lapas sa 2022. Pagpadayag kini sa grabeng kasuko sa katawhan sa tiranya ni Duterte ug sa hugot nilang pangayo nga tapuson ang ilang pag-antus ilalum sa hungog nga rehimen.

Ang pagkapyot ni Duterte sa poder timailhan sa hilabihan niyang pagkahakog sa gahum ug kahadlok nga papanubagon sa iyang mga salaod ug krimen. Sa milabayng halos lima ka tuig, gigamit niya ang Malacañang sa paghakop sa bahandi ug pribilehiyo, sa pagtraydor sa katawhan bugti sa pipila ka pabor sa mga imperyalistang langyaw, sa pag-ilog sa negosyo sa mga karibal, sa pagpabor sa negosyo sa pipila ka oligarko ug sa pag-ilog sa kontrol sa sindikato sa droga sa takuban sa iyang “gyera kontra droga” nga mikalas sa 30,000 ka kinabuhi. Samtang kulang kaayo ang pondo alang sa pag-atubang sa pandemya, alang sa edukasyon ug panglawas, gibubu ni Duterte ang kwarta sa katawhan sa militar ug pulis aron gamiton kini sa bangis ug hugaw nga gyera alang sa desperadong pagsumpo sa demokratikong mga pakigbisog sa masa ug sa sulayng pagpuu sa rebolusyonaryong armadong kalihukan.

Ang pagkahakog ni Duterte sa gahum katugbang sa iyang kasilag sa nasudnon ug demokratikong interes sa katawhan. Sulod sa lima ka tuig, naghari-harian siya isip usa ka tirano ug gigamit ang kabangis sa estado aron iduslak ang kahadlok sa dughan sa katawhan. Gusto ni Duterte nga magpabilin sa poder hangtud sa iyang kamatayon aron likayang masilutan sa iyang korapsyon, pagluib ug terorismo.

Atubangan niini, kinahanglang ipakita sa katawhang Pilipino ang ilang militanteng baruganan aron pakyason ang mga pakana ni Duterte ug paninglon ug pabayaron siya sa tanan niyang dagkung krimen batok sa katawhan.

Ginaduso niini ang tanang demokratikong pwersa nga magkahiusa sa tinguhang tapuson sa labing daling panahon ang paghari ni Duterte. Kinahanglang organisahon ug palihukon ang lapad nga han-ay sa katawhan aron idugtong sa ilang mga hinanali nga pangayo alang sa dugang suhulan ug ayuda, ang singgit aron tapuson na ang anti-katawhan rehimen. Samtang nakapukos ang uban sa paghagit kay Duterte sa eleksyon, kinahanglang nakapunting ang mas daghang pwersa sa pagpakusog sa mga unyon ug asosasyon sa mga pabrika, komunidad, eskwelahan, mga ospital ug upisina. Kinahanglang ilunsad ang dagkung panagtigum ug panagtapok aron pakusgon ang determinasyon sa katawhan sa paglunsad sa kolektibong mga protesta sa kadalanan ug sa uban pang natad. Kinahanglan usab nga padayon nga pakusgon sa Bagong Hukbong Bayan ang mga taktikal nga opensiba isip tampo sa paningkamot nga tapuson ang pasistang rehimen.




﻿9 ka opensiba sa BHB sa 9 ka adlaw

SIYAM KA TAKTIKAL nga opensiba ang gilunsad sa mga yunit sa Bagong Hukbong Bayan (BHB) sa mga prubinsya sa Davao Oriental, Quezon, Occidental Mindoro, Camarines Sur, Northern Samar ug Samar sulod sa siyam ka adlaw. Desesays ang napatay ug 18 ang nasamdan sa tropa sa kaaway sa maong mga opensiba.

Sa Davao Oriental, giambus sa BHB ang sakyanang militar sa haywey sa Sityo Tagawisan, Badas, Mati City, niadtong buntag sa Mayo 30. Gitaho sa mga saksi nga duha ang napatay nga elemento sa 66th IB nga sakay niini. Nahitabo ang ambus usa ka kilometro lamang ang gilay-on sa tsekpoynt sa PNP Task Force Mati.

Sa Quezon, giambus sa BHB ang mga tropa sa 85th IB sa Barangay Batbat Sur, Buenavista niadtong Hunyo 6. Usa ka sundalo ang napatay ug duha ang nasamdan.

Sa Occidental Mindoro, giambus sa BHB-Mindoro ang giusang pwersa sa 203rd IBde ug pulis nga lulan sa usa ka sakyanang militar sa Sityo Banban, Nicolas, Magsaysay niadtong Mayo 28. Padulong ang maong yunit sa usa ka programang kontra-insurhensiya sa kasikbit nga barangay kauban ang pipila ka upisyal sa lokal nga gubyerno. Tulo ang kumpirmadong napatay. Upat sa 10 ka nasamdan ang anaa sa grabeng kundisyon.

Gipanghimakak sa BHB-Mindoro ang pasangil sa 203rd IBde nga si Governor Ed Gadiano ang target sa maong ambus. Matud niini, gisiguro sa mga Pulang manggugubat nga makalabay ang sakyanang adunay sakay nga sibilyan ayha gipatuman ang armadong aksyon.

Duha ka magkasunod nga ambus ang gilunsad sa BHB-West Camarines Sur batok sa mga tropa sa 9th IB sa Barangay Cambalidio, Libmanan niadtong buntag sa Mayo 30. Upat ang natahong samaron sa mga sundalo.

Samtang unum ka sundalo ang napatay sa magkasunod nga atake sa BHB-Western Samar (Arnulfo Ortiz Command). Duha ang napatay sa magkadungan nga operasyong haras sa mga barangay sa San Nicolas ug Can-aponte, San Jose de Buan niadtong Mayo 31. Tulo ka Pulang manggugubat ang nasamdan ug dihadiha dayong gitambalan sa mga medik.

Upat usab ang napatay samtang tulo ang samaron sa nag-operasyong tropa sa 43rd IB sa operasyong haras sa BHB sa utlanan sa Barangay Dawo ug Barangay Bayo, Oquendo District, Calbayog City niadtong Mayo 24.

Sa parehong adlaw, gipabuthan sa BHB-Northern Samar (Rodante Urtal Command) ang nag-operasyong tropa sa 20th IB sa Barangay San Miguel, Las Navas. Upat ka sundalo ang kumpirmadong napatay sa insidente.




﻿Mga sundalo sa Quezon, gipalayas sa tagabaryo

Gidayeg sa National Democratic Front-Southern Tagalog (NDF-ST) sa usa ka pamahayag niadtong Hunyo 2 ang gipakita nga kaisog ug panaghiusa sa katawhan sa Quezon aron palagputon ang upat ka kampo militar sa ilang mga baryo. Pinaagi sa hiniusang baruganan sa porma sa mga petisyon ug uban pa, napalayas sa mga residente sa barangay Sta. Elena ug Cawayan sa Lopez; ug Vista Hermosa ug P. Herrera sa Macalelon ang mga sundalong nakakampo sa ilang lugar.

Gireklamo sa mga residente sa Barangay Sta. Elena ang bandalismo sa mga sundalo sa ilang barangay hall. Nagbilin og basura ug hugaw ang mga sundalo nga gipalimpyo sa tagabaryo. Tungod niini, nagkahiusa ang mga residente nga bawalang mosulod sa barangay ang mga pasista.

Sa Barangay Cawayan, napugos nga mohawa ang mga sundalo tungod kay dili gusto sa mga residente nga duul ang kampo sa baryo.

Napalayas usab sa mga taga-barangay Vista Hermosa ang mga sundalong nakakampo sa ilang lugar tungod sa kagubot ug perwisyong gihatud sa mga sundalo. Niadtong Enero 31, namatay ang gialimahang kabayo sa usa ka residente dihang nagpabuto ang hubog nga mga tropa sa CAFGU ug militar. Kini ang usa sa nahimong mga hinungdan aron magpetisyon ang tagabaryo sa Sangguniang Barangay nga palayason sila. Niadtong Mayo 17, gibalhin sa mga sundalo ang kampo sa kasikbit nga baryo nga P. Herrera, apan gisugat usab sila didto sa nagareklamong katawhan.

Gipalayas nila ang mga sundalo taliwala sa kapin usa ka bulan na nga mga nakapokus nga operasyong militar sa 59th IB ug 85th IB sa 34 ka barangay sa Lopez, Macalelon ug Gumaca. Mikabat sa duha ka gidak-ong kumpanyang tropa sa militar, pulisya ug CAFGU ang nag-operasyon sa maong mga barangay. Nagsilbi silang gwardya sa konstruksyon sa duha ka magun-ubong proyektong dam sa Barangay Vista Hermosa.

Gipamatud-an sa mga maong pagpalayas nga dili babag ang armas ug pagpanghadlok sa militar sa paghugpong sa katawhan. Matud sa NDF-ST, ang kaisog ug baruganan sa mga taga-Quezon sa pakiglantugi alang sa ilang kaayuhan kinahanglang kutluan og inspirasyon ug himuong sumbanan sa tanang katawhan sa Southern Tagalog nga ginaperwisyo sa mga sundalong nagakampo sa ilang mga baryo.




﻿Imperyalistang kampanya sa kontra-terorismo



Nahuman na ang pagdungong sa Korte Suprema sa mga argumento batok sa Anti-Terrorism Law (ATL) niadtong Mayo 17. Kini human ang upat ka bulan sukad nga unang gipadangat sa mga abugado sa mga petisyuner ang ilang mga argumento batok sa mapanumpuong balaod.

Labaw nga mitataw ang pagka anti-demokratiko sa ATL dihang akusahan sa Anti-Terrorism Council (ATC) nga “terorista” ang 29 ka indibidwal lakip ang iladong mga konsultant pangkalinaw sa National Democratic Front of the Philippines nga mga lider kuno sa Partido Komunista ng Pilipinas (PKP). Niadtong Disyembre 2020, gitawag usab sa ATC nga “terorista” ang PKP ug ang Bagong Hukbong Bayan (BHB).

Sukad sa sinugdanan, ginaduso sa mga abugado sa rehimen nga ang pagbalaod sa ATL ug paglista sa “terorista” nakasubay sa internasyunal nga balaod ug mga resolusyon sa United Nations Security Council (UNSC).

Dili sama sa uban pang mga internasyunal nga balaod, ang “internasyunal nga kontra-terorismo” nga ginapatuman sa UNSC wala naggikan sa internasyunal nga mga tratado o kasabutan. Gipahamtang lamang kini sa tibuok kalibutan subay sa dikta sa mga imperyalistang nasud nga milangkob sa UNSC. Sa aktwal, wala pa usay internasyunal nga konsensus sa ligal nga depinisyon sa terorismo.

Giharian ang UN sa Security Council nga gilangkuban lamang sa lima ka permanenteng myembrong nasud nga parehong mga imperyalista—US, United Kingdom, France, Russia ug China, ug napulo ka temporaryong myembrong nasud. Ginagamit ug ginapig-ot sa US ang UN pinaagi sa Security Council aron magpahamtang og mga sangksyon o silot, ug hatagag rason ang iligal ug unilateral nga mga aksyon niini batok sa mga organisasyon, indibidwal ug bisan estadong ginatawag niining “terorista” o “nagasuporta sa terorismo.”

Unang gipahamtang ang “internasyunal nga kontra-terorismo” sa katumanan sa UNSC Resolution 1373 niadtong 2001, duha ka semanahuman ang atake sa New York City niadtong Setyembre 11, 2001 (mas naila isip 9/11) nga giangkon sa grupong Al Qaeda. Giobliga niini ang tanang estado nga mosunod sa tanang internasyunal nga kumbensyon sa UNSC kalabot sa “kontra-terorismo,” bisan ang mga nasud nga wala nagratipika niini. Kini ang nagsilbing basihan sa lain-laing nasud sa pagpatuman sa ilang mga balaod “kontra-terorismo” ug listahan sa mga “terorista.”

Ayha niini, una nang nagpagawas ang US sa ilalum ni Pres. William Clinton og listahan sa mga indibidwal nga ginaakusahang terorista (Specially Designated Terrorist List) niadtong 1995. Gipatuman kini atol sa kanhing “prosesong pangkalinaw” tali sa Israel ug Palestine.

Gibutang ni Pres. George W. Bush Jr. ang “gyera kontra-terorismo” sa sentro sa prayoridad sa US nga nagtakda sa mga palisiyang pangsulod ug palisiyang panggawas niini pinaagi sa pagbalaod sa gitawag og USA PATRIOT Act (Uniting and Strengthening America by Providing Appropriate Tools Required to Intercept and Obstruct Terrorism Act). Gipatuman kini human sa 9/11 niadtong 2001. Gamit ang balaod, giangkon sa gubyernong US ang gahum nga ilhong terorista ang kinsamang ituboy niini, nga ginahimo sa arbitraryong pamaagi ug walay prosesong hudisyal. Gipailalum sa paniktik ug pag-aresto ang kinsamang gilistang lokal o langyawng “terorista” o “nagasuporta sa terorismo.” Gigamit kini sa US aron hatagag rason ang pag-atake ug pagsakop sa Afghanistan niadtong 2001 ug Iraq niadtong 2003.

Niadtong 2002, gipagrabe sa US ang silot sa ginaakusahang mga terorista gikan ekonomikong sangksyon ngadto sa kriminal nga prosekusyon. Gipatuman niini ang “Foreign Terrorist Organization (FTO) List” o listahan sa mga organisasyong giakusahang terorista sa State Department nga nagatunhay pa gihapon hangtud sa kasamtangan.

Gitukod ni Bush ang notoryus nga prisohan sa Guantánamo Bay, Cuba niadtong Enero 2002. Dinhi gidala ang gibanabanang anaa sa 780 ka indibidwal nga giakusahang terorista gikan sa lain-laing nasud. Mayorya kanila ang gidetine nga walay pagtaral o unsamang kasong kriminal. Lima lamang kanila ang napamatud-ang sad-an sa korte. Kaylap dinhi ang tortyur ug klase-klaseng kaso sa pagpangabuso sa takuban sa “gipagrabeng interogasyon.” Siyam ang nataho nga namatay sa pasilidad. (Sa kasamtangan, 40 ka detenido na lang ang nabilin sa Guantánamo Bay human nga gibalhin ang uban pa sa ubang mga prisohan sa duso sa mga protesta aron pasirad-an kini.)

Sa kadugayan, nagkalayo na sa 9/11 ang langkob sa “gyera kontra-terorismo, ug tanang kalaban na sa US ang gitawag og”terorista." Gilangkuban niini bisan ang mga langyawng kalihukan ug estadong nagababag nga magpailalum sa hegemonya sa US. Unang gipakaylap ni Bush ang terminong “Axis of Evil” niadtong 2002 aron ilhon kuno ang mga langyawng gubyerno nga “nagasuporta sa terorismo.”

Unang gilista isip kabahin niini ang Iran, kanhing Ba’athist Iraq ug North Korea. Giila usab ni John Bolton, nga kanhing nagsilbing Undersecretary sa US State Department, ang Cuba, Libya, ug Syria isip kabahin niini. Niadtong 2018, gitawag usab niya ang Cuba, Venezuela ug Nicaragua isip “triangle of terror” (tatsulok sa teror). Iyang giakusahan ang mga nasud nga “nagasuporta” sa terorismo ug adunay “potensyal o kapasidad” nga magpalambo og mga armas alang sa malukpanong pag-atake.

Unang gilakip sa US sa FTO List niini ang PKP ug BHB niadtong Agosto 9, 2002, lakip ang bandidong grupong Abu Sayaff. Gilista usab niini ang founding chairman sa PKP nga si Jose Maria Sison isip “tawong nagasuporta sa terorismo.”

Subay sa dikta sa US, gibalaod sa Pilipinas ilalum sa rehimeng Arroyo ang Human Security Act niadtong 2007 nga gipamangtas sa rehimeng Duterte isip ATL. Gilista usab kini isip “terorista” sa European Union (2001) ug New Zealand (2010). Sukwahi sa balik-balik nga ginabalita sa rehimen, wala ang PKP ug BHB sa mga listahan sa terorista sa Canada, United Kingdom ug United Nations. Gitangtang usab sa European Union sa listahan niini si Sison niadtong 2009.




﻿Pagpalit ni Dennis Uy sa Malampaya Gas Project, giparepaso sa Senado

Giparepaso sa Senado sa Department of Energy ang sunod-sunod nga pagpalit sa kumpanya ni Dennis Uy nga Udenna Corporation sa Malampaya Deep Water Gas-To-Power Project gikan sa Royal Dutch Shell niining tuig ug sa Chevron Corporation niadtong 2019. Ang maong proyekto ang nag-inusarang operasyon sa pagmina sa natural gas sa nasud. Nahimutang kini sa kadagatan sa Palawan.

Gipalit ni Uy ang 45% bahin sa Shell sa proyekto sa kantidad nga ₱18.2 bilyon. Nakatakda siyang magbayad og dugang nga ₱3.8 bilyon sa 2022-2024. Samtang, napinal ang pagpalit niya sa 45% bahin sa Chevron sa kantidad nga ₱27.1 bilyon niadtong Marso 2020. Sa kinatibuk-an, kapin $1 bilyon o ₱48 bilyon ang gipalutaw ni Uy aron makontrol ang proyekto.

Gibuhian sa duha ka langyawng kumpanya ang ilang operasyon tungod kay hapit nang mahurot ang reserbang gas sa lugar. Gikan 2024 hangtud 2027, gibanabana nga hingpit nang mahurot ang nahabiling 859 ka milyong standard cubic feet sa natural gas sa lugar. Sa aktwal, ang ginapalit ni Uy dili ang nahabiling natural gas kundili ang karaang mga production well ug pipeline nga pagabyaan sa mga kumpanya.

Nagasuplay ang Malampaya Gas Project sa 35% sa kuryente sa Luzon. Ang gas nga nakuha sa proyekto ginaproseso sa First Gen Corporation ug ginabaligya ang kadaghanan niini (56%) sa Meralco nga nagasuplay sa kuryente sa Metro Manila.

Ang kapital nga gigamit ni Uy aron paliton ang 90% sa Malampaya pulus naggikan sa langyaw. Naggikan ang utang sa Australia and New Zealand Banking Group ug ING Bank. Sa kaso sa pagpalit sa bahin sa Shell, gidumalahan ang transaksyon sa Farallon Capital, usa sa pinakadakung hedge fund sa US.

Daghan ang natingala nga gipautang si Uy sa langyawng mga bangko aron paliton ang Malampaya Gas Project. Niadtong Abril lang, nabalita nga nalubong siya sa utang nga kapin $2 bilyon ug anaa siya proseso sa pagbaligya sa uban niyang katigayunan. Wala usay kasinatian ang kumpanya ni Uy sa mga operasyon sa pagmina sa natural gas.








﻿DUTERTE, TAPUSON NA. Gilunsad pinaagi sa online press conference niadtong Hunyo 3 ang protestang “Duterte Wakasan Na,” usa ka pormasyong maghugpong sa tanang pwersang nagtinguhang tapuson ang paghari sa rehimeng Duterte ug ang serye sa mga pakyas ug magun-ubong mga palisiya niini. Gimakmak sa mga koordineytor niini ang planong panagsangga sa mag-amahang Rodrigo ug Sara Duterte sa presidensyal nga eleksyong 2022.

Ang maong alyansa ang bunga sa petisyong “Save the Nation! Duterte Resign!” nga gipasiugdahan sa mga mamumuo sa panglawas.

PROTESTA BATOK SA BACIWA-PRIMEWATER. Nagprotesta niadtong Mayo 3 ang mga mamumuo sa Bacolod City Water District (BACIWA) atubangan sa balay sa direktor niini nga si Mona Dia Hardin sa Bacolod City aron babagan ang iligal nga pagtangtang sa 60 ka mamumuo ug pagbaligya niya og BACIWA sa Primewater sa pamilyang Villar.

PROTESTA DE MAYO. Nagpiket atubangan sa Department of Education niadtong Mayo 28 ang mga magtutudlo, suot ang tradisyunal nga sanina nga pang-Flores de Mayo, aron iduso nga ihatag na ang alawans nga pang-internet, makatarunganong dugang sweldo ug uban pang benepisyo.

PROTESTA ALANG SA AYUDA. Sunud-sunod nga mga protesta ang gilunsad sa mga demokratikong organisasyon sa ulahing mga adlaw sa Mayo aron iduso ang ₱10,000 ayuda alang sa tanan, ₱100 subsidyo sa suhulan ug ₱15,000 subsidyo alang sa produksyon. Kini human giaprubahan sa Kongreso ang Bayanihan 3, nga naggahin sa gamay kaayong ₱2,000 ayuda para sa tanan ug ₱30 bilyon hangtud ₱45 bilyong kinatibuk-ang pondo alang sa mga mamumuo, mag-uuma ug miuling mga migranteng Pilipino. Gisal-ot dinhi ang ₱54.6 bilyong pondo alang sa pensyon sa retiradong mga upisyal sa militar. Samtang mibutar alang dinhi ang blokeng Makabayan, labaw pa kining nanawagan alang sa makatarunganong ayuda.




﻿2 konsultant sa NDFP, gipatay

Duha ka konsultant sa National Democratic Front of the Philippines (NDFP) ug lima pa ka sibilyan ang gipatay sa armadong mga pwersa sa estado niining milabayng duha ka semana. Sa maong panahon usab, lima pa ang giaresto ug tulo ang gidagit, lakip ang usa ka bata.

Pagpatay. Magkadungan nga gipatay sa mga ahente sa reaksyunaryong estado silang Fr. Rustico Tan ug Reynaldo Bocala, mga konsultant sa panaghisgot kalinaw sa NDF alang sa Visayas niadtong Mayo 28 sa ilang mga balay sa Cebu ug Iloilo.

Gipusil sa mga pulis si Bocala, 75, sa NDF-Panay ug kauban niyang si Willy Arguelles Epago sa Barangay Balabag, Pavia, Iloilo. Gipagawas sa pulis nga “misukol” sila.

Sa parehong adlaw, gipusil usab si Tan, 80, samtang natulog atubangan sa iyang balay sa Pilar, Camotes Island. Nagsilbi siyang negosyador sa NDF-Cebu sa panaghisgot kalinaw niadtong 1987.

Tulo ka aktibista usab ang gimasaker ug usa ang gidagit sa reyd sa 202nd IBde ug Special Action Forces sa pulis sa Barangay Macabiling, Sta. Rosa, Laguna niadtong Mayo 21. Gipatay silang Christoper Boton, Cristina Estocado ug Rommel Riza samtang gidagit sa mga kriminal si Kemuel Ian Cometa, gradweyt sa University of the Philippines-Los Baños ug koordineytor sa Kabataan Partylist sa Laguna. Wala pa gipagawas sa militar si Cometa hangtud sa kasamtangan.

Sa Negros Occidental, gipatay sa mga sundalo sa 94th IB si Padoz Lozano sa Barangay Mahalang, Himamaylan City niadtong Mayo 13. Giatake usab sa mga sundalo ang tulo ka balay sa pamilyang Hilado sa Sityo Alulong, Barangay Buenavista.

Niadtong Marso 31, gipusil patay sa mga ginsakpan sa estado ang mga manghag-utay nga nailang “Greg” ug “Uno” sa San Miguel, Catanduanes. Managsuon ang mga biktima ug parehong residente sa Barangay Progreso sa maong lungsod.

Pag-aresto.  Gidakop sa 94th IB silang Robnie Ariola, Junjun Casilo ug Jonalyn Agaton, mga residente sa Sityo Bugo, Barangay Buenavista, Himamaylan City, Negros Occidental human gipagawas nga adunay nahitabong engkwentro tali sa Bagong Hukbong Bayan ug militar sa lugar niadtong Mayo 26. Gisunog usab sa mga sundalo ang balay sa residenteng si Gerard Ariola.

Sa Bicol, iligal nga giaresto sa pulisya si Elwin Mangampo, lider sa Lambat-Bicol, organisasyon sa mga mangingisda, niadtong Mayo 30 sa iyang balay sa Purok 2, Barangay 1, Pio Duran, Albay. Giutingkay ug gitamnan og granada ug pusil ang iyang balay. Dugay na nga gi-red-tag sa militar si Mangampo.

Giaresto usab si Rolando Obal, mag-uuma sa Barangay Macalamlam, Rosario, Batangas, niadtong Mayo 26. Gipasakahan siya og ginama-gamang kasong pagpatay ug illegal possession of explosives. Ginapagawas sa militar ug pulis nga nalambigit siya sa engkwentro tali sa militar ug BHB sa maong adlaw. Giaresto usab sa mga sundalo ang mag-uumang si Gilbert Orr. Wala pa gihapon siya gipakita.

Pagdagit. Sa Occidental Mindoro, gidagit sa 10 ka sundalo sa 203rd IBde si MJ, kwatro anyos nga anak sa bilanggong pulitikal nga si Emilia Marquez, niadtong Mayo 12 sa Sityo Ambuyan, Pitogo, Rizal.

Binuhatan na sa mga sundalo ang mangdagit og mga anak sa mga detenido aron ipresyur sila nga makigtinabangay sa militar.

Pagpamig-ot. Pugos nga gipaguba sa mga sundalo sa 72nd IB sa mga residente ang iskwelahang Lumad sa Sagundanon, Kitaotao, Bukidnon niadtong Hunyo 6. Gihulga ang mga residente nga pagakasuhan kung dili sila motuman.




﻿Wala pa gihapoy hustisya ang mga taga-Marawi

BAKAK ANG GINASULTI sa Task Force Bangon Marawi (TFBM) nga 65% na sa rekonstruksyon sa Marawi City ang “nahuman na.” Kini ang pamahayag ni Drieza Lininding sa Moro Consensus Group sa ikaupat nga anibersaryo sa pagpulbos sa rehimeng Duterte sa syudad sa Marawi niadtong Mayo 23. Sa maong adlaw, usa ka karaban sa mga residente ang gipahigayon padulong sa Maqbara Public Cemetery sa Barangay Papandayan sa syudad aron dumdumon ang unang adlaw sa pagpamomba. Dinhi gilubong ang mga patayng lawas sa 470 ka biktima sa halos 5 ka bulang pagpamomba sa AFP nga nagresulta sa dislokasyon sa 325,294 indibidwal niadtong 2017.

Human sa upat ka tuig, wala pa gihapon makabalik ang kadaghanan sa 27,000 ka pamilya sa 11,000 ka kabalayang gigun-ub sa pagpamomba sa AFP sa syudad. Wala pa nahuman ang mga kalsada. Wala pay mga kuryente ug sistema sa patubig. Gustuhon mang mobalik sa mga residente, wala silay pondo aron ayuhon o subling ipabarog ang nagun-ub nilang mga balay. Sa karon aduna lamang 113 ka pamilyang nakauli sa Tolali gikan sa 17,768 ka pamilya, ug 100 ka pamilya lamang ang anaa sa relokasyon sa Pagalatan, Saguiran. Samtang, 2,943 pa ka pamilya ang anaa sa Boganga Transitory Sites, ug mas daghan pa ang nakatag sa Baloi ug Rogongon, Iligan City, Poona Bayabao ug Piagapo sa Lanao del Sur, ug uban pang mga lugar.

Samtang nag-antus ang mga bakwit sa mga sentro sa ebakwasyon ug walay panginabuhian, walay interes si Duterte nga iduso sa Kongreso ang balaodnon nga maggahin og ₱30-₱50 bilyong pondong kumpensasyon alang sa mga bakwit.



























﻿Mipusta ang China kang Duterte



Sa milabayng mga bulan, labaw nga nagkagrabe ang pagyukbo ni Rodrigo Duterte sa China. Gikan sa talawan niyang tubag sa kagubot sa West Philippine Sea, hangtud sa pagpagula og mga palisiya sama sa Executive Order No. 160 nga nagapabor sa langyawng mina sa mga Chinese, walay duhaduha niyang giluiban ang soberanya sa nasud.

Bugti sa unsa? Ginaingong bayad kini sa saad nga pagpondo sa China sa ambisyosong mga proyekto ilalum sa iyang programang Build, Build, Build. Sa pagbisita ni Duterte sa China niadtong 2016, gipanghinambog niyang gisaaran siya sa nasud og $24 bilyon o ₱1.2 trilyong pondo alang niini.

Usa ka tuig na lang ug mahuman na dapat ang termino sa reaksyunaryong presidente. Unsa na kaha ang nahitabo sa trilyong saad sa China?


Nalansang nga saad

Sa saad nga pondo sa China, ₱720 bilyon dinhi ang alang sa 26 ka dagkung proyektong imprastraktura, lakip ang mga riles, tulay ug dam.

Ang maong mga proyekto ginapagawas sa China nga kabahin sa Belt and Road Initiative (BRI), usa ka engrandeng programa sa mga riles, kalsada ug dunggu-anan aron idugtong ang China sa Central ug South Asia hangtud sa Europe ug Africa.

Wala nalakip ang Pilipinas sa mga ruta sa Silk Road Economic Belt o sa Maritime Silk Road sa orihinal nga plano sa BRI. Gigamit lang kining paon sa hakog ug kurakot nga rehimeng Duterte bugti ang walay kundisyon niining pagsunod sa dikta sa China.

Daku na ang napuslan sa China human ang halos lima ka tuig, bisan 5% pa lang sa saad nga pautang ang gihatag niini.

Gawas sa ₱14.4-bilyong pondong gipagawas sa Asian Infrastructure Investment Bank alang kuno sa pagtubag sa Covid-19, duha ka “Infrastructure Flagship Project” pa lang ang adunay pirmadong kasabutan sa kasamtangan. Kini mao ang ₱4.37-bilyong Chico River Pump Irrigation Project ug ang ₱12.2-bilyong New Centennial Water Source-Kaliwa Dam, nga parehong mogun-ub sa mga komunidad ug moilog sa yutang kabilin sa mga lumad.

Matud sa Chinese Embassy sa Pilipinas, 11 ka proyekto pa lang nga gipondohan sa China ang nahuman na, 12 ka proyekto ang nakatakdang sugdan. Kadaghanan niini mga tulay ug kalsada, lakip ang Binondo-Intramuros Bridge ug Estrella-Pantaleon Bridge nga parehong anaa sa Metro Manila. Samtang, pipila pa lang sa saad nga mga proyekto ang napatuman. Aduna nay pipila nga nakansela sama sa 32-kilometrong Panay-Guimaras-Negros Bridge, nga matud kang Sen. Drilon itugyan na sa mosunod nga administrasyon. Aduna na usay mga proyektong giatras sa lokal nga gubyerno, sama sa Sangley Point International Airport Project.

Sa kinatibuk-an, nagpautang pa lang ang China sa Pilipinas og ₱28.8 bilyon, layo sa pautang sa Japan nga ₱537.6 bilyon, Asian Development Bank (₱408 bilyon), ug World Bank (₱254.4 bilyon).



Pagpusta kang Duterte



Bisan og daw lista sa tubig ang saad nga pondo sa China kang Duterte, daku na ang nakuha niining bugti. Pinakadaku syempre ang gipalapad niining kontrol sa West Philippine Sea. Busa niadtong 2018, gideklara sa China nga dili sila mouyon nga pulihan si Duterte.

Ang tinuod, hilabihan ka daku ang nabulsa ni Duterte sa porma sa suhol ug pagkontrol sa ismagling sa droga gikan China nga nabalitang sikretong gitipigan sa bangko sa China. Busa, dahumon nga magpadayon ang paghatag pabor ni Duterte sa China bugti sa suportang pinansyal.

Dili tanan nga anaa sa poder ni Duterte nagtoo sa mga saad nga nalansang sa China. Gani, taliwala sa iyang termino, mibulag na ang mga upisyal sa reaksyunaryong militar sa “China pivot” ni Duterte, ug mas dayag nga giduso ang mas daghang aktibidad panggyera kauban ang militar sa US. Adunay aktibo ug retiradong mga upisyal sa militar nga naghulgang talikdan ang rehimeng Duterte kung padayon niining buhian ang mga kadagatan ug teritoryo sa Pilipinas sa West Philippine Sea.

Sayod ang China nga kung mahimong huyang ang panatikong suporta sa rehimeng Duterte, mamahimo usab nga subling mabaliktad ang nagkakusog nga pusisyon niini dili lang sa Pilipinas kundili sa Asia. Dahumon nga sama sa US, magpakita og dakung interes (ug manginlabot) ang China sa eleksyong 2022.





﻿Mega dam sa Apayao-Abulog River, gibabagan sa minoryang Isnag



Subsub nga gisuklan karon sa katawhang Isnag sa Cordillera ang pagtukod sa Gened Hyrdoelectric Power Plant, usa ka proyektong magtukod sa duha ka higanteng dam nga magpaunlod sa ilang mga komunidad. Matud nila, dili sila mosugot nga tukuron ang proyekto sa ilang yutang kabilin, sukwahi sa ginapagawas sa kumpanyang adunay gunit niini nga adunay pinirmahang kasabutan tali niini ug mga residente.

Langkubon sa reservoir o pondohanan og tubig ang 2,883 ektaryang yutang kabilin sa mga Isnag.


Gened 1 ug Gened 2

Nakatakdang tukuron ang duha ka dam—ang Gened 1 ug Gened 2—sa Apayao-Abulog River sa mga prubinsya sa Apayao ug Cagayan. Ang Pan Pacific Renewable Power Philippines Corporation (PPRPPC), ang kumpanyang gitanyagan sa proyekto, ang usa sa mga benepisyaryo sa $3 bilyong pautang gikan sa China nga giareglo niadtong mibisita si Rodrigo Duterte sa nasud.

Pipila ka dekada na nga natanggong ang proyekto tungod sa pagbabag sa mga residente. Niadtong 2017, ilalum sa rehimeng Duterte, gitanyag ang environmental compliance certificate alang sa proyekto.

Niadtong Abril, nagsugod na ang konstruksyon sa ₱33-bilyong Gened 1. Pagatukuron sa mas taas nga bahin sa suba ang ikaduhang dam, ang ₱52-bilyong Gened Dam 2. Ginasulting makaprodyus ang maong mga dam og 510 megawatts (MW).

Nakatakdang ibaligya ang mamugnang kuryente sa mga dam sa National Grid Corporation of the Philippines (NGCP) nga 40% nga gipanag-iyahan sa State Grid Corporation sa China. Sa kompyutasyon sa Dangadang, rebolusyonaryong mantalaan sa Cordillera, ₱2,883.59 ang abereyds nga kitaon sa PPRPPC kada oras. Sulod sa usa ka tuig, makabaligya kini og 5.4 gigawatt/oras sa kinatibuk-ang kantidad nga ₱15.6 milyon.

Sa maong kantidad, 1% o ₱155,572 lamang ang mapadulong sa estado. Katunga niini ang mapadulong sa Department of Energy. Ang nahabiling ₱77,857 pagatungaon sa mga lugar nga gitukuran sa dam—10% ang sa rehiyon, 30% sa prubinsya, 35% sa munisipyo ug diyutay nga 25% sa barangay. Anaa sa ₱19,464 na lang ang moabot sa mga taga-barangay kada tuig.



Pagpanglingla sa minoryang Isnag

Sa sayong bahin sa 2021, duha ka beses nga nagsumite og mga resolusyon ang Isnag Indigenous Cultural Communities nga mirepresentar sa 22 ka barangay nga nagpatin-aw sa ilang pagbabag sa proyekto.

Aron liyukan kini, nagpatawag og mga tigum ang PPRPPC niadtong Marso ug Abril kung asa gilingla niini ang mga residente ug gipapirma sa Free, Prior, and Informed Consent, usa ka dokumento nga nagpakita sa pag-uyon sa proyekto. Gipanghimakak usab sa mga lider-katutubo nga ila ang mga pirma sa memorandum of agreement o MOA dihang gipubliko kini sa kumpanya. Pipila sa mga “mipirma” ang wala misalmot sa mga gipatawag nga pulong. Aduna usay pipila nga gibawi ang ilang mga pirma human matin-awan sa grabeng epekto sa proyekto sa ilang kultura ug komunidad.

Niadtong Mayo 30, pormal nga gipangayo sa asosasyon sa mga katiguwangan sa Isnag, kauban ang Kabuyao Youth, sa National Commission on Indigenous Peoples-Cordillera, nga wad-ag katumanan ang maong MOA.

Pagalunuron sa proyekto ang 20 ka barangay nga adunay kapin 12,932 residente. Ilihis ngadto sa reservoir sa dam ang tanang tinubdan sa tubig sa mga komunidad, humayan, umahan ug hayupan. Kadungan sa pagtukod sa dam, ideklara isip “watershed area” ang palibot niini. Buut ipasabot, pagabawalon na ang pag-uma, pag-abli og bag-ong mga umahan, pagpangahoy ug uban pang panginabuhian sa mga Isnag nga nakasanding sa ilang yutang kabilin. Panahon sa kusog nga pag-ulan, segurado nga molapaw ang tubig sa dam ug bahaon ang kasikbit pang mga barangay. Bulnerable usab kining mahugno tungod sa linog tungod kay duul kini sa Bangui Fault Line.

“Kamatayon ang kapadulngan niini (proyektong dam). Daghan ang malunod, pagabawalon ang pag-uma. Mahinungdanong babagan ug maisugon nato kining batukan. Mosalmot kitang tanan sa pagsukol. Mag-armas kita!” Kini ang baruganan sa usa ka tiguwang sa minoryang Isnag nga nanimuyo sa Kabugao, Apayao. Sukad pa 2004 ginabatukan na sa ilang tribu ang proyekto.





﻿Konsentrasyon sa kapital

Paghimayhimay sa “Forbes 2000”


Ang Forbes Magazine ang usa sa nag-unang magasin sa kalibutan sa monopolyong kapitalismo. Nagpagula kini kanhi lang sa pinakaulahi niining listahan sa 2,000 ka pinakadagkung korporasyon. Makatabang nga tun-an ang listahan aron makamugna og panglantaw sa kasamtangang hulagway sa kalibutanong sistemang kapitalista: kung kinsa ang pinakadagkung kapitalista ug ang ang-ang sa konsentrasyon sa kapital sa kamot sa pipila ka monopolista.

Ang mosunod nga mga obserbasyon nagpalig-on sa mga batakang kinaiya sa imperyalismo sama sa gisulti ni V.I. Lenin sa iyang pagtuon sa monopolyong kapitalismo.


	Gunit sa 2,000 pinakadagkung korporasyon ang kinatibuk-ang kabtangan nga nagkantidad og US$223.4 trilyon. Kapin duha ka beses kini nga mas daku kaysa US$84.5 trilyong pangkalibutang produksyon (GDP) niadtong 2020. Katugbang kini sa 62.33% sa US$358.4 trilyong kinatibuk-ang bahandi sa mga nasud sa tibuok kalibutan.



Sa kinatibuk-an, ang pinakadakung 2,000 korporasyon makita lamang sa 61 ka nasud (o 31% sa tanang nasud sa kalibutan). Nakakonsentra ang kapin katunga sa ilang kinatibuk-ang kapital o kabtangan sa tulo ka nasud lamang: US, China ug Japan.


	Ang ihap sa pinakadagkung korporasyon sa US duha ka pilo nga mas daku kaysa gidaghanon sa mga anaa sa China. Apan ang balor sa katigayunan (o assets) sa mga korporasyong Chinese ug Hongkong (US$50.2 trilyon) ug halos katugbang sa mga kumpanya sa US (US$51.76 trilyon) nga naghulagway sa mas taas nga konsentrasyon sa kapital sa China.






	Ang tulo ka pinakadagkung sektor o industriya sa hisgutanan sa kabtangan parehong adunay kalabutan sa mga operasyong pangpinansya. Gilangkuban kini sa 289 ka bangko, 132 ka korporasyon sa “diversified financials” (nagabaligya og mga produkto sa pautang sama sa pabalay, mga credit card ug uban pa) ug 114 sa insyurans. Ang maong mga korporasyong pangpinansya adunay kinatibuk-ang bahandi nga US$156.4 trilyon o 70% sa kinatibuk-ang katigayunan sa pinakadagkung korporasyon. Ang katigayunan sa mga bangko pa lang nagkantidad na og US$107.5 trilyon o 48.12% sa kinatibuk-an.



Sa tanang pinakadagkung bangko, 44 ang sa China, 40 sa Japan ug 36 sa United States, nga naglangkob sa 41.52% sa kinatibuk-an. Ang upat ka bangko nga adunay pinakadagkung katigayunan naggikan sa China: ang Industrial & Commercial Bank of China (ICBC), China Construction Bank, Agricultural Bank of China ug Bank of China.

Naggikan usab sa US (54) ug China (19) ang 55.3% sa tanang kumpanya sa sektor sa diversified financials. Bisan og 28.07% sa tanang kumpanya ang naggikan sa US, ang pinakadaku naggikan sa Japan nga gunit ang 17.44% sa kinatibuk-ang katigayunan sa sektor.


	Ang uban pang sektor nga milangkob sa napulo ka pinakadaku sa hisgutanang katigayunan mao ang Business Services ug Supplies, Construction, Oil & Gas Operation, Consumer Durables, Utilities, Telecommunication Services ug Drugs & Biotechnology.





Gunit sa 67 korporasyon sa China ang hangtud sa 74.9% sa kinatibuk-ang katigayunan sa mga korporasyon sa sektor sa konstruksyon. Layong misunod ang mga kumpanya sa konstruksyon sa Japan nga adunay 19 ka kumpanya nga gunit ang 6.74% sa katigayunan ug US nga adunay 17 ka kumpanya nga gunit ang 3.36% sa mga katigayunan.

Adunay kinatibuk-ang katigayunan nga US$6.799 trilyon ang mga kumpanya sa produksyon ug distribusyon sa lana. Gunit sa 20 ka pinakadagkung kumpanya ang 65.89% sa kinatibuk-ang katigayunan sa sektor. Sa pinakadagkung kumpanya sa lana, 21 gikan sa US, pito sa Russia, unum sa Canada, unum sa Japan, lima sa India, ug tig-upat sa China ug South Korea.

Ang giranggo sa Forbes Magazine nga pinakadagkung kumpanya sa lana mao ang Saudi Aramco, PetroChina, Royal Dutch Shell, ExxonMobil, Gazprom, BP, Total, Sinopec, Chevron ug Rosneft. Niadtong 2020, ang duha ka kumpanyang Chinese ang pinakadaku sa hisgutanan sa kita nga gunit ang 16.3% sa kinatibuk-an.

(Mabasa ang kinatibuk-ang artikulo sa www.cpp.ph.)



Ang Bayan
Hunyo 7, 2021		


	Babagan ang pakanang palanaton ang tiranya ni Duterte
	﻿9 ka opensiba sa BHB sa 9 ka adlaw
	﻿Mga sundalo sa Quezon, gipalayas sa tagabaryo
	﻿Imperyalistang kampanya sa kontra-terorismo
	﻿Pagpalit ni Dennis Uy sa Malampaya Gas Project, giparepaso sa Senado
	
	﻿2 konsultant sa NDFP, gipatay
	﻿Wala pa gihapoy hustisya ang mga taga-Marawi
	
	﻿Mipusta ang China kang Duterte	Nalansang nga saad
	Pagpusta kang Duterte


	﻿Mega dam sa Apayao-Abulog River, gibabagan sa minoryang Isnag	Gened 1 ug Gened 2
	Pagpanglingla sa minoryang Isnag


	Paghimayhimay sa “Forbes 2000”



  


EPUB/media/file4.png
P56.4 bilyon

ang gisal-ot nga pondo alang sa pensyon sa mga
sundalo sa balaodnong Bayanihan 3 nga dapat
nakapunting sa paghatag og ayuda sa mga
apektado sa pandemyang Covid-19.

Kini ang ikaduhang pinakadakung aytem sa balaodnon,
human sa P216 bilyon nga ayuda alang sa tanan.





EPUB/media/file13.png





EPUB/media/file9.png
Bigon

ang giusik-usikan

sa militar kada tuig
sa kampanya

niini aron “puuhon”
ang Bagong Hukbong
Bayan sa Eastern
Visayas.

Pinagkunan: 8h 1D





EPUB/media/file10.png
Sa botohang





EPUB/media/file5.png
)

#PulisAngTerorista

nag-trending niadtong
Hunyo 1 human

ang balitang gipatay
ni PMSgt Hensie
Zinampan ang 52-
anyos nga lolang si
Lilybeth Valdez sa
Barangay Greater
Fairvew sa Quezon
city. Gilimod pa ni
Zinampan nga gipatay
niya ang biktima apan
‘nabidyuhan kini.

o o a )
o





EPUB/media/file15.png





EPUB/media/file14.png
Inutangan ng Pilipinas
mula 2016 (bilyong piso)

China  Japan





EPUB/media/file6.png
Roman
Protasevich

tighalita ug kritiko
ni Pres. Alexander
Lukashenko sa Belarus
nga giaresto

niadtong Mayo 23.

Gimando ni Lukuashenko ang pag-hijack

sa pangpasaherong eroplano nga gisakyan

ni Potrasevich nga padulong kanhi sa Lithuania
gikan Greece.





EPUB/media/file11.png
gibasura sa House Justice Committee
ang reklamong impeachment batok
kang Supreme Court Associate Justice
Marvic Leonen niadtong Mayo 27.





EPUB/media/file1.png





EPUB/media/file16.png
Ihap sa pinakadakung
kumpanya sa mga nasud

Japan
215

Ibang bansa
903





EPUB/media/file2.png





EPUB/media/file7.png
90%

sa asin sa Pilipinas ang nag-
unang gina-import sa Australia
bisan og ikaduha ang Pilipinss

sa adunay pinakataas nga

baybay sa tibuok kalibutan

ug sa ingon wala nagkulang

5a tinuban sa rekurso.





EPUB/media/file12.png
II7,





EPUB/media/file3.png





EPUB/media/file0.png
“Bayan





EPUB/media/file17.png
Konsentrasyon sa kapital
sa mga kumpanyang pangpinansya

Manupaktura,
Komersyo,
Serbisyo athp.

Pampinansya
(Bangko, Seguro,
Diversified Financials)





EPUB/media/file8.png
IHUNONG

)s ANG
HENOSIDYO

N/

Panawagan sa napuluan

ka libong residente nga nag-
protesta sa Brazil niadtong
Mayo 29 batok sa palpak
nga tubag i Pres. Jair
Bolsonaro sa pandemya

Giduso nila nga dapat
nang palagputon sa
poder si Bolsonaro.





